        Коми Республикаса муниципалитетъяс тӧдмасьӧны выль диагностическӧй  оборудованиеӧн, коді воӧ йӧзлысь дзоньвидзалун видзӧм ӧніяӧдӧмкӧд йитчӧм уджтас подув вылын.

          2012 во заводитчӧмсянь Коми Республикаса йӧзлысь дзоньвидзалун видзан учреждениеясӧ воис 1308 единица мында уна сикас оборудование, локтан тӧлысьясӧ республикаса бурдӧдчанінъясӧ воас нӧшта кык сюрсысь унджык медтехника. Коми Республикаса йӧзлысь дзоньвидзалун  видзан учреждениеяслысь материально-техническӧй подув вынсьӧдӧм да бурмӧдӧм могысь тайӧ отрасль ӧніяӧдӧм вылӧ торйӧдӧма 2,3 миллиард шайт.

            Кыдзи юӧртіс Коми Республикаса йӧзлысь дзоньвидзалун видзан министр Ярослав Бордюг, бӧръя кадӧ медся ыджыд  ньӧбӧмторъясӧн   лоисны Эжва карса бурдӧдчанінлы эксперт-класса УЗИ аппарат  да Усинск карлы  новлӧдлан флюорограф.

         «Эжваса специалистъяс сувтӧдісны нин выль УЗИ аппаратсӧ да заводитісны  вӧдитчыны сійӧн. Татшӧм аппаратыс сетӧ позянлун колана ногӧн видлавны сьӧлӧм да сӧн система. Сёрнитны кӧ новлӧдлан флюорограф йылысь, ӧні сійӧс дасьтӧны удж кежлӧ. Татшӧм аппарат ньӧбӧмыс матысса кадӧ нин  отсалас Усинск районса олысьяслы кокньыдджыка прӧйдитны  диагностическӧй прӧверитчӧмъяс», - юӧртіс Я. Бордюг. - Ми ог кежӧй бокӧ ӧніяӧдӧмкӧд йитчӧм уджтаслӧн туйвизьысь  да стрӧга видзӧдам выль оборудование уджавны заводитан кадколаст бӧрся.  Материально-техническӧй подув зумыдмӧдӧмын бӧртас — чинтыны дзоньвидзалун прӧверитны кӧсйысьяслысь ӧчередъяс, бурмӧдны республикаса олысьяслы медицина отсӧг сетӧмсӧ да кокньӧдны сыын судзсянлунсӧ.

